
Partenz – vallada che s’extenda tranter la Clus ed il Veraina
� Emprimas parts dal Partenz èn ve­
gnidas colonisadas en il temp da bronz 
e temp da fier. Ulteriuras fasas da co­
lonisaziun han gì lieu en il temp medie­
val tempriv (tras la claustra premon­
stratensa) ed autmedieval (tras ils 
Gualsers). A partir dal 12avel tschien­
taner è la regiun vegnida dominada da 
divers signurs feudals. Vers la fin dal 
temp medieval èn sa fatgs valair ils 
Habsburgais sco pussanza territoriala 
dominanta. En quest connex stat er la 
fundaziun da la Lia da las Diesch Dre­
tgiras il 1436 che dueva manar ad ina 
independenza relativa. Dal temp dals 
Scumbigls grischuns èn ils abitants dal 
Partenz, da Tavau e da l’Engiadina Bassa 
puspè vegnids declerads, tenor vegls 
dretgs, subdits habsburgais ed exponids 
a la Missiun retica dals chaputschins. Il 
scumond da la confessiun refurmada ha 
provocà il 1622 ina revolta en il Partenz 
e l’expulsiun dals Austriacs. Duas inva­
siuns austriacas èn suandadas il 1623–24 
ed il 1629–31.

Ils onns 1649–52 èn las Otg Dretgi­
ras alura sa cumpradas libras definitiva­
main da l’avugadia dals Austriacs. A par­
tir da quel mument ha la Lia da las Diesch 
Dretgiras furmà in commember cum­
plain da la Republica da las Trais Lias 
resp. dal chantun Grischun dapi il 1803.

Partenz
Vallada grischuna cun 12 vischnancas 
politicas repartidas sin ils sis circuls da 
Claustra, Cuvlignas, Luzein, Gianatsch, 
Aschera e Sievgia, district dal Partenz/Ta­
vau (avant il 2001 district da Landquart 
Sura e Landquart Sut senza il Signuradi 
ed ils Tschintg Vitgs). Il Partenz vegn 
percurrì da la Landquart e cunfinà al 
nord dal Reticon, a l’ost dal Silvretta, al 
sid dal Hochwang ed al vest da la Clus. 
1116 Portines, 1222 Pretenkove, tudestg 
Prättigau. 1850 8989 abitants; 1900 
8851; 1950 12 328; 2000 14 713.

La culegna da Chrea dal temp da fier, 
scuverta ad Aschera en ils onns 1985–86, 
sco era singuls chats dal temp da bronz, 
dal temp da fier e dal temp roman dattan 
perditga d’ina colonisaziun tempriva dal 
Partenz. Questa culegna mussa ina cun­
tinuitad dal temp roman fin viaden il 
temp medieval tempriv. In’urbarisaziun 
intensiva è succedida en il temp autme­
dieval tras la claustra premonstratensa da 
S. Giatgen a Claustra ed en il temp me­
dieval tardiv tras ils Gualsers ch’han co­
lonisà oravant tut las regiuns pli autas 
(Schlappin, Sontg Antönia, Furna, Val­
zeina Dadens, Stierva). La germanisa­
ziun dal Partenz, terminada vers la fin dal 
16avel tschientaner, è d’attribuir a las in­
fluenzas dals Alemans dal nord, immi­
grads da la Val dal Rain, ed als Gualsers. 
En il temp autmedieval ed en il temp me­
dieval tardiv era ina gronda part dal ter­
ren en possess da l’uvestgieu da Cuira, dal 
convent da canonis ad Aschera, da la 
claustra da S. Giatgen a Claustra e dals 
signurs feudals che residiavan en ils nu­
merus chastels da la regiun. Ils centers 
d’execuziun dal domini comital eran So­

lavers e Castels. Attestads èn ils conts de 
Kirchberg (12avel tschientaner), ils no­
bels d’Aspermont (1200–1338), ils bar­
uns de Vaz (1250–1337/38), ils chastel­
lans de Matsch (1300–1496), ils conts de 
Toggenburg (1338–1436) e de Montfort 
(1437–70) sco era ils ducas d’Austria 
(1477–1649). A la fundaziun da la Lia da 
las Diesch Dretgiras han participà il 
1436 ils cumins da Claustra, Castels ed 
Aschera/Sievgia sco era la dretgira dal 
chapitel d’Aschera. La baselgia probabla­
main la pli veglia dal Partenz sa chattava 
ad Aschera (quart/5avel tschientaner). 
Per il 13avel tschientaner èn documenta­
das las baselgias­mamma da S. Gion ad 
Aschera, da S. Maria a Solavers, da S. Pe­
der a Gianatsch, da S. Luregn a Saas e da 
S. Giachen a Claustra. Fin a la refurma­
ziun, introducida tranter il 1524 (Sontg 
Antönia) ed il 1593 (Scuders), ha il Par­
tenz appartegnì ecclesiasticamain al de­
canat da Cuira. Il 1622, durant ils Scum­
bigls grischuns, han las truppas imperia­
las mess en tschendra grondas parts dal 
Partenz. Il 1649–52 èn las Otg Dretgiras 
sa cumpradas ora da l’avugadia austriaca. 
Da las dretgiras e mesas dretgiras, a ses 
temp autonomas, èn sa furmads il 1851 
ils circuls odierns.

Ils purs pratitgavan oravant tut l’al­
levament da muvel (var 60 alps per
5000 arments) e la cultivaziun dad ers
(fin enturn il 1850). Dapi ils onns da fo­
mina 1770–71 vegnan cultivads en il
Partenz tartuffels. En il 16avel tschien­
taner han ils dal Partenz explotà ils vasts
guauds per vender laina ed alimentar las
minieras da Claustra, Sontg Antönia e
Scuders. Sin iniziativa dal plevon Peter
Flury è vegnì avert il 1837 ad Aschera in
institut per scolasts, l’odierna Scola me­
dia evangelica, ed il 1881 in ospital.
Bogns bain frequentads èn vegnids
construids a partir dal 15avel tschienta­
ner a Fadrein ed a Serneus, pli tard era a
Ganey ed a Gianatsch. La construcziun
dal stradun (1843–64), da las vias com­
munalas (a partir dal 1853) e da la lin­

gia da viafier (1889) ha inizià il svilup
turistic ed industrial en il Partenz. Las
vischnancas da Sievgia e da Claustra èn
sa sviluppadas a lieus da cura climatics.
Il sport da skis, importà enturn il 1900,
ha fatg da Claustra in center turistic fre­
quentà durant l’entir onn (Parsenn).
Dal 1920–27 èn vegnidas construidas
ovras idroelectricas a Cuvlignas, a
Claustra ed a Schlappin. Ils decennis
suenter la Segunda Guerra mundiala
han provocà in midament structural en
l’agricultura, ina grond’expansiun turi­
stica, oravant tut a Claustra cun las Pen­
dicularas Gotschna (1949) e Madrisa
(1969), a Pany, a Sontg Antönia, a Cu­
vlignas ed a Crusch (Grüsch/Danusa),
sco era – en stretg connex cun il turis­
sem – in svilup en l’industria da con­
strucziun e da transport. En il Partenz
Dadens predominescha oz il turissem,
en il Partenz Central e Dadora il ma­
stergn e l’industria. L’agricultura vegn
anc pratitgada en l’entira val. Ils davos
onns chattan blers abitants da la val la­
vur en manaschis industrials pli gronds,
per exempel a Fadrein­Au (enfin il
2002), ad Aschera, a Crusch ed a Siev­
gia­Pardisla. Dapi il 1981 cumpara an­
nualmain la «Prättigauer Talchronik».

Otto Clavuot

Clus
Stretga tranter Landquart e Crusch en 
Partenz a l’entrada en il Partenz, furma­
da da la Landquart ch’è sa fatga via tran­
ter autas paraids­crap. Fin en il temp aut­
medieval eri apparentamain difficil da 
traversar la Clus. Tenor documents isto­
rics sviav’ins la chavorgia sur vias da sau­
ma che manavan da Malans sur Fadera a 
Sievgia respectivamain dad Eigias, Zez­
ras e Termin sur diversas sellas a Valzeina. 
Il num Clus deriva dal latin clausum, ru­
mantsch claus, serragl, e cumpara savens 
en il Grischun sco toponim en il senn da 
stretga u da serra. Il chastè da Fracstein 
da la vart dretga e restanzas d’ina fortez­
za da la vart sanestra da la Clus dattan 

perditga da l’impurtanza strategica da 
questa stretga. Ils 28 d’october 1624, du­
rant ils Scumbigls grischuns, aveva Ru­
dolf von Salis, general da las Trais Lias, 
occupà cun truppas militaras l’entrada en 
il Partenz. Construcziun da tunnels tras 
la Clus per manadiras il 1842 e per la Via­
fier retica l’onn 1889. Martin Bundi

Landquart (flum)
Flum che nascha en il massiv dal Silvret­
ta e dal Veraina, percurra il Partenz e 
sbucca a Landquart en il Rain. 1050 ad 
fluvium langorum, enturn il 1300 Lang-
war. En il temp roman ed en il temp me­
dieval furmava el il cunfin dal district ad­
ministrativ ecclesiastic e secular da la 
Punt Sura (Obere Brücke), dotada dapi 
il 10avel tschientaner cun ina duana epi­
scopala. En ils onns 1464, 1762, 1910 e 
1927 han la Landquart e ses flums late­

rals chaschunà gronds donns d’inunda­
ziun. Las auas grondas èn vegnidas do­
mesticadas dapi l’entschatta dal 18avel 
tschientaner cun meds rudimentars, da­
pi il 1870 cun rempars da protecziun ed 
indrizs da colmataziun. Fin il 1900 han 
ins uschia pudì gudagnar ca. 2 miu. m² 
terren cultivabel. Fin enturn il 1870 ve­
gniva flottà laina dad arder e laina da 
construcziun sin la Landquart. Tranter il 
1889 ed il 1903 èn naschidas pitschnas 
ovras electricas privatas a Claustra, 
Crusch, Landquart e Malans. La realisa­
ziun da las ovras idraulicas a Cuvlignas, 
Claustra e Schlappin (1920–27) da las 
Ovras electricas Grischunas SA han dà 
impuls impurtants al svilup economic 
dal Partenz. Otto Clavuot

Landquart Sut
L’anteriur district da Landquart Sut, tu­
destg Unterlandquart, è vegnì creà il 
1851 tras la lescha davart la repartiziun 
dal chantun Grischun sco circul da giu­
risdicziun civila. Senza antecessurs isto­
rics cumpigliava el ils circuls dals Tschintg 
Vitgs e da Maiavilla (Val dal Rain da Cui­
ra) e quels da Sievgia ed Aschera (Partenz 

Dadora) ch’avevan remplazzà il 1851 ils 
quatter cumins cun il medem num. 1850 
11 304 abitants; 1900 11 519; 2000 20 
354. En il rom da la reorganisaziun dals 
districts dal 2001 è Landquart Sut daven­
tà il district da Landquart; ils circuls da 
Sievgia ed Aschera èn vegnids attribuids 
al district dal Partenz/Tavau.

Jürg Simonett

Landquart Sura
L’anteriur district da Landquart Sura, tu­
destg Oberlandquart, è vegnì creà il 1851 
tras la lescha davart la repartiziun dal 
chantun Grischun sco circul da giuris­
dicziun civila. Senza antecessurs istorics 
en il Partenz Dadens ed en la Val da la 
Landwasser cumpigliava el ils circuls da 
Gianatsch, Luzein, Claustra e Tavau 
ch’avevan remplazzà il 1851 ils quatter 
cumins cun il medem num. 1850 6907 

abitants; 1900 13 258; 2000 20 443. En 
il rom da la reorganisaziun dals districts 
dal 2001 è il district da Landquart Sura 
daventà il district dal Partenz/Tavau ed è 
vegnì amplifitgà cun ils circuls da Sievgia 
e d’Aschera. Jürg Simonett

Partenz/Tavau
District dal Grischun dapi il 2001, sortì 
da la fusiun da l’anteriur district da Land­
quart Sura cun ils circuls da Tavau, 
Claustra, Cuvlignas, Luzein e Gianatsch 
e dals circuls da Sievgia ed Aschera da 
l’anteriur district da Landquart Sut.

Adolf Collenberg

La Viafier retica 
en viadi tranter 
Küblis (davosvart) 
e Saas. FOTO: PD

Lexicon Istoric Retic
Il LIR cumpiglia bundant 3100 arti­
tgels (geografics, tematics, artitgels da 
famiglias e biografias) davart l’istorgia 

Editura: Fundaziun Lexicon Istoric 

Sullevaziun dal 
Partenz l’onn 1622. 
(Maletg dal 19avel 
tschientaner).

La Clus cun la ruina da Fracstein, ca. 1790.

8 LEXICON ISTORIC RETICMESEMNA, ILS 13 DA MATG 2015


